
YASHIRIN IQTISODIYOTNING 
RASMIY IQTISODIYOTGA 
TA’SIRINI BAHOLASH 
MUAMMOLARI

Bobojonov Azimjon Akmal o‘g‘li
Bosh prokuratura Yashirin iqtisodiyot ko‘lamini 
tahlil qilish ilmiy tadqiqot markazi boshlig‘i, 
mustaqil tadqiqotchi
ORCID: 0009-0006-8572-8376

Annotatsiya. Mazkur maqolada yashirin iqtisodiyot ko‘lamining rasmiy iqtisodiyotga ko‘rsatadigan ta’sirini baholashda 
yuzaga keladigan metodologik, ekonometrik va institutsional muammolar tadqiq etiladi. Tadqiqot doirasida to‘g‘ridan 
to‘g‘ri va bilvosita baholash usullari (MIMIC modeli, monetar yondashuv, elektr energiyasi iste’moli usuli, milliy hisoblar 
tizimining balansli usuli) qiyosiy tahlil qilinib, ularning asosiy cheklovlari ko‘rsatib berilgan. Shuningdek, yashirin 
iqtisodiyotning YAIM dinamikasi, byudjet tushumlari, mehnat bozori hamda investitsion muhitga ko‘rsatadigan ta’sirini 
miqdoriy baholashdagi asosiy muammolar muhokama qilingan. Maqolaning ilmiy yangiligi yashirin sektorning rasmiy 
iqtisodiyotga ta’sirini baholash muammolarining tizimli tasnifi hamda O‘zbekiston sharoitida raqamli monitoring tizimlari 
asosida gibrid baholash yondashuvining taklif etilishida namoyon bo‘ladi.

Kalit soʻzlar: yashirin iqtisodiyot, MIMIC modeli, rasmiy iqtisodiyot, baholash metodologiyasi, milliy hisoblar tizimi, fiskal 
siyosat, ekonometrik tahlil, institutsional muammolar.
Abstract. This article examines the methodological, econometric, and institutional problems arising in the assessment 
of the impact of the shadow economy on the formal economy. Within the framework of the study, direct and indirect 
estimation methods (the MIMIC model, the monetary approach, the electricity consumption method, and the balanced 
method of the system of national accounts) are comparatively analyzed, and their main limitations are identified. In 
addition, the study discusses the principal challenges associated with the quantitative assessment of the impact of the 
shadow economy on GDP dynamics, budget revenues, the labor market, and the investment climate. The scientific 
novelty of the article lies in the systematic classification of the problems related to evaluating the impact of the shadow 
sector on the formal economy, as well as in proposing a hybrid assessment approach based on digital monitoring systems 
under the conditions of Uzbekistan.

Key words: shadow economy, MIMIC model, formal economy, assessment methodology, system of national accounts, 
fiscal policy, econometric analysis, institutional problems.
Аннотация. В данной статье исследуются методологические, эконометрические и институциональные проблемы, 
возникающие при оценке влияния теневой экономики на официальную экономику. В рамках исследования 
проведён сравнительный анализ прямых и косвенных методов оценки (модель MIMIC, монетарный подход, метод 
потребления электроэнергии, балансовый метод системы национальных счетов), а также выявлены их основные 
ограничения. Кроме того, рассмотрены ключевые проблемы количественной оценки влияния теневой экономики 
на динамику ВВП, бюджетные поступления, рынок труда и инвестиционный климат. Научная новизна статьи 
заключается в систематизации проблем оценки влияния теневого сектора на официальную экономику, а также 
в предложении гибридного подхода к оценке на основе цифровых систем мониторинга в условиях Узбекистана.

Ключевые слова: теневая экономика, модель MIMIC, официальная экономика, методология оценки, система 
национальных счетов, фискальная политика, эконометрический анализ, институциональные проблемы.

K I R I S H
Yashirin iqtisodiyot (xorijiy adabiyotlarda “shadow economy”, “informal economy”, “non-observed economy” 

deb yuritiladi) fenomeni zamonaviy iqtisodiy nazariyaning markaziy obyektlaridan biriga aylangan bo‘lib, uning 
rasmiy iqtisodiyot bilan o‘zaro ta’sirini baholash analitik jihatdan murakkab masala bo‘lib qolmoqda. Jahon banki 
va XVF ma’lumotlariga ko‘ra, dunyo bo‘yicha yashirin sektorning o‘rtacha ulushi 1991–2017-yillarda YAIMning 
30,9 foizini tashkil etgan, ayrim o‘tish iqtisodiyoti mamlakatlarida esa bu ko‘rsatkich 40–50 foizdan oshgan. Bu 
holat mazkur hodisaning nafaqat fiskal, balki tuzilmaviy ahamiyatga ham ega ekanligini ko‘rsatadi.

V.Yu. Burov yashirin iqtisodiy faoliyatning rasmiy iqtisodiyot bilan uzviy bog‘liqligini ta’kidlab, uni rasmiy 
iqtisodiyot bilan ajralmas tarzda bog‘langan segment sifatida talqin qiladi. Olimning yozishicha, yashirin 
iqtisodiyotning miqyosi Rossiyada turli baholashlarga ko‘ra yalpi faoliyat hajmining 50 foizigacha, yashirin ish 
haqi fondining esa 85 foizigacha yetadi [5]. Ushbu ko‘rsatkichlar nafaqat fiskal yo‘qotishlarni, balki makroiqtisodiy 
statistikaning ishonchliligini ham jiddiy shubha ostiga qo‘yadi.

O‘zbekiston Respublikasi sharoitida (2017–2024-yy.) yashirin sektorning rasmiy iqtisodiyotga ta’sirini 
baholash liberallashtirish islohotlarining chuqurlashuvi, raqamli monitoring tizimlarining joriy etilishi hamda 
ARDL va MIMIC modellari asosida ekonometrik baholashlarning amalga oshirilishi kontekstida ayniqsa dolzarb 
hisoblanadi. Mamlakatimizda amalga oshirilayotgan islohotlar natijasida yashirin sektorning ayrim segmentlari 
rasmiy iqtisodiyotga jalb etilayotgan bo‘lsa-da, uning umumiy miqyosi hamon sezilarli darajada saqlanib 
qolmoqda.

Yuqoridagilardan kelib chiqib, yashirin iqtisodiyotning rasmiy sektorga ta’sirini baholashdagi metodologik 
va institutsional muammolarni tizimli ravishda tahlil qilish hamda ularni bartaraf etish yo‘llarini belgilash 
tadqiqotning asosiy maqsadi sifatida belgilandi. Tadqiqot obyekti yashirin iqtisodiyotni baholash metodologiyasi, 
predmeti esa yashirin sektorning rasmiy iqtisodiyotga ta’sirini miqdoriy baholash jarayonida yuzaga keladigan 
metodologik muammolar hisoblanadi.

M A V Z U G A  O I D  A D A B I Y O T L A R  S H A R H I
Yashirin iqtisodiyotni baholash metodologiyasi shartli ravishda to‘rt yondashuvga bo‘linadi: (a) to‘g‘ridan 

to‘g‘ri usullar (so‘rov va soliq auditi), (b) bilvosita usullar (monetar yondashuv, elektr energiyasi iste’moli usuli, 
milliy hisoblar nomuvofiqligi), (v) modelga asoslangan usullar (MIMIC, DYMIMIC), (g) tuzilmaviy-mikroiqtisodiy 
yondashuvlar (Allingham–Sandmo soliq xulqi modeli asosida) [1].

V.Yu. Burov yashirin iqtisodiyotning o‘ziga xos dualizmiga e’tibor qaratadi: bir tomondan, yashirin 
iqtisodiyot huquqni muhofaza qiluvchi organlarning diqqat markazida hamda qat’iy nazorat obyekti hisoblanadi, 
ikkinchi tomondan esa jamiyat uchun tashvish manbai va tadqiqotchilarning kasbiy qiziqish obyekti sifatida 
namoyon bo‘ladi [5]. Mazkur dualizm aynan baholash muammosining gnoseologik ildizini tashkil etadi. Hodisa 
rasmiy statistikadan tabiatan yashirilgan bo‘lgani sababli uning “haqiqiy” qiymati hech qachon to‘g‘ridan to‘g‘ri 
kuzatilmaydi va faqat proksi-indikatorlar orqali rekonstruksiya qilinadi.

A.A. Aksentyev “oq” va “qora” obnallashtirish hamda “oq” pul yuvish sxemalari misolida yashirin 
iqtisodiyotning rasmiy iqtisodiyotga “singib ketganligi”ni ko‘rsatib beradi. Olimning ta’kidlashicha, “oq obnal” 
holatida pul oqimlari qonuniy shaklga mos ravishda harakat qilishda davom etadi, bu esa hujjatlar nuqtayi 
nazaridan rasmiy va yashirin oqimlarni ajratishni deyarli imkonsizlashtiradi [2]. Shu nuqtayi nazardan 
qaraganda, rasmiy iqtisodiy statistika yashirin segmentning katta qismini hisobga olmasligi obyektiv zarurat 
sifatida namoyon bo‘ladi.

Mazkur tadqiqotda yuqorida keltirilgan mualliflarning ilmiy qarashlaridan farqli ravishda, yashirin iqtisodiyotni 
baholashning metodologik muammolari alohida emas, balki raqamli iqtisodiyot sharoitida yuzaga kelayotgan 
yangi cheklovlar bilan birgalikda tizimli ravishda tahlil qilinmoqda. Shuningdek, O‘zbekiston Respublikasida 
amalga oshirilayotgan raqamli monitoring tizimlari kontekstida gibrid baholash yondashuvining ilmiy asoslari 
taklif etiladi.

T A D Q I Q O T  M E T O D O L O G I YA S I
Tadqiqot qiyosiy institutsional tahlil, metodologik refleksiya hamda sintetik yondashuv usullaridan 

foydalanilgan holda amalga oshirildi. Empirik baza sifatida resenziyalangan ilmiy jurnallar (“Теневая 
экономика”, “Криминологический журнал БГУЕП” va boshqalar) hamda xalqaro tashkilotlar (Xalqaro Valyuta 
Fondi va Jahon banki) ma’lumotlaridan foydalanildi.

Qiyosiy tahlil usuli MIMIC-2-1-2 va ARDL spesifikatsiyalarining cheklovlari hamda ularning O‘zbekiston 
sharoitidagi qo‘llanilish imkoniyatlarini baholashda qo‘llanildi. Shuningdek, manbalar tahlili va tizimli yondashuv 
asosida yashirin iqtisodiyotni baholashda yuzaga keladigan muammolar alohida toifalarga ajratildi hamda 
ularning o‘zaro ta’siri tahlil qilindi.

T A H L I L  V A  N A T I J A L A R
Har bir baholash usulining spesifikatsion sezgirligi yuqori bo‘lib, MIMIC modelida yashirin iqtisodiyot 

latent o‘zgaruvchi sifatida bir nechta sabab va ko‘rsatkichlar orqali identifikatsiya qilinadi. Biroq yakuniy baho 
tanlangan kalibrlovchi qiymatga (masalan, monetar usul bo‘yicha bazaviy yil ko‘rsatkichiga) juda kuchli bog‘liq 
hisoblanadi. Schneider va boshqa mualliflar MIMIC baholarining identifikatsiya muammolari hamda indeksdan 
absolyut qiymatga o‘tishdagi metodologik cheklovlarni tan olganlar.

Monetar usul (Tanzi, Cagan) naqd pulga bo‘lgan ortiqcha talabni yashirin iqtisodiyot mavjudligi bilan 
izohlaydi. Biroq raqamli to‘lov tizimlarining kengayishi, kriptovalyutalar hamda elektron hamyonlarning 
ommalashuvi ushbu ekonometrik bog‘liqlikning zaiflashuviga olib kelmoqda. Aksentyevning ta’kidlashicha, “oq 
obnal” jarayonida naqd puldan kam hollarda yoki umuman foydalanilmasligi mumkin, chunki mablag‘lar fiktiv 
bitimlar orqali bank schyotlari bo‘ylab aylanadi [3]. Bu holat monetar usulning prognostik imkoniyatlarini sezilarli 
darajada pasaytiradi (1-jadval).

1-jadval. Yashirin iqtisodiyotni baholash usullarining qiyosiy tahlili

Usul Afzalliklari Cheklovlari Raqamli iqtisodiyot 
sharoitida qo‘llanishi

Monetar usul 
(Tanzi, Cagan)

Uzun vaqt qatorlarida tatbiq 
etilishi; tarixiy ma’lumotlar 
bilan taqqoslanish mumkinligi

Bazaviy yil tanlashga yuqori 
sezgirlik; naqd pul talabi 
modelining kamchiliklari

Prognoz kuchi kamaymoqda: 
raqamli to‘lovlar va 
kriptovalyutalar ta’siri

MIMIC modeli
Ko‘p omilli tahlil; latent 
o‘zgaruvchini identifikatsiya 
qilish

Identifikatsiya muammosi; 
indeksdan absolyut qiymatga 
o‘tishda kalibrlash zarurati

Qo‘shimcha ekonometrik 
texnologiyalar bilan 
moslashtirish imkoniyati

Elektr iste’moli 
usuli (Kaufmann–
Kaliberda)

Oddiy hisoblash; obyektiv 
fizikaviy ko‘rsatkichga 
asoslangan

Xizmatlar sektorini kamroq 
qamrab oladi; texnologik 
progress hisobga olinmaydi

Cheklangan qo‘llanish: 
energiya samaradorligi 
o‘zgarishi ta’siri

Milliy hisoblar 
balansli usuli

Rasmiy statistikaga 
asoslangan; xalqaro 
metodologiya bilan mos

Uy xo‘jaliklari so‘rovlarining 
chegaralari; transchegaraviy 
oqimlarning qamrab 
olinmasligi

Ma’muriy mikroma’lumotlar 
bilan to‘ldirish zarurati

Manba: muallif tomonidan adabiyotlar tahlili asosida tuzildi.

Milliy hisoblar balansli usuli (Rosstat, O‘zstat) daromadlar va xarajatlar o‘rtasidagi tafovutni “yashirin ish 
haqi va aralash daromadlar” sifatida talqin qiladi. Rossiya misolida ushbu ko‘rsatkich 2018-yilda YAIMning 12,6 
foizini, ya’ni 13,0 trln rublni tashkil etgan [5]. Biroq ushbu usul bir qator cheklovlarga ega:

– birinchidan, uy xo‘jaliklari xarajatlari bo‘yicha so‘rovlar tizimli past baholash muammosiga duch keladi;
– ikkinchidan, transfert to‘lovlari va norasmiy mablag‘ almashinuvi to‘liq hisobga olinmaydi;
– uchinchidan, transchegaraviy kapital oqimlari balansning ochiq xatosi sifatida saqlanib qoladi.
Yashirin iqtisodiyotning rasmiy sektorga ta’siri ko‘plab kanallar orqali amalga oshadi va ularning har birini 

alohida izolyatsiya qilib baholash murakkab hisoblanadi. Quyida ushbu kanallar batafsil ko‘rib chiqiladi.
Soliqlardan qochish byudjet tushumlarini kamaytiradi, biroq yashirin sektorda yaratilgan qo‘shilgan qiymat 

rasmiy YAIM hajmini to‘ldiradi. A.A. Aksentyevning hisob-kitoblariga ko‘ra, “oq obnal” orqali “qora” ish haqi 
to‘lashda korxona ish haqi summasining 27 foizigacha mablag‘ni tejaydi; fiktiv bitimlar yordamida foydani 
yashirishda esa iqtisodiy samara 35,4–37,4 foizgacha yetadi [2]. Shunday qilib, fiskal yo‘qotishlarni baholashda 
ham mikro, ham makro darajadagi kross-elastiklik ko‘rsatkichlarini hisobga olish zarur.

I.R. Abdullina va V.Yu. Shchyeglovlarning RANXiGS ma’lumotlariga asoslangan tadqiqotida Rossiyada 
mehnatga layoqatli aholining 44,8 foizi “kulrang” bozorga jalb etilgani ko‘rsatilgan [1]. Norasmiy bandlik rasmiy 
ish haqi statistikasini buzadi va Fillips egri chizig‘i asosida inflyatsiya hamda ishsizlik o‘rtasidagi nisbatni 
baholash aniqligini pasaytiradi. Bundan tashqari, norasmiy bandlikning keng tarqalishi ijtimoiy himoya tizimining 
moliyaviy barqarorligiga jiddiy xavf tug‘diradi.

E.L. Arxipov va T.V. Sushkova korrupsiyaning yashirin iqtisodiyot bilan o‘zaro bog‘liqligini tahlil qilib, uning 
bozor raqobati mexanizmlarini buzishini, investitsion muhitni yomonlashtirishini hamda davlat xaridlarining 
samarasizligiga olib kelishini ta’kidlaydilar [4]. Institutsional kanal ta’sirini miqdoriy baholash murakkab 
hisoblanadi, chunki korrupsiya va yashirin iqtisodiyot o‘rtasida endogenlik muammosi mavjud.

Yashirin iqtisodiyot ham soliq yukining sababi, ham natijasi sifatida namoyon bo‘ladi: soliq yukining ortishi 
yashirin sektorni kengaytiradi, kengaygan yashirin sektor esa soliq yukining yanada oshishiga olib keladi. 
Mazkur ikki tomonlama sababiylik ARDL va Panel VAR modellarida aniq identifikatsiya qilinishi zarur. MIMIC 
modeli orqali olingan uzoq muddatli qatorlar ko‘pincha yarim statsionar xususiyatga ega bo‘lib, kointegratsiya 

testlari (Engle–Granger, Johansen) natijalarining ishonchliligini pasaytiradi. So‘rovlarga asoslangan to‘g‘ridan 
to‘g‘ri usullar esa respondentlarning ochiqlik darajasiga bog‘liq bo‘lib, tizimli past baholash holatlarini yuzaga 
keltiradi.

O‘zbekistonda 2017–2024-yillarda amalga oshirilgan liberallashtirish islohotlari (valyuta, bojxona va soliq 
tizimidagi o‘zgarishlar) yashirin sektorni rasmiy iqtisodiyotga integratsiya qilishga yo‘naltirilgan. Joriy etilayotgan 
raqamli monitoring platformalari orqali hududlar va tarmoqlar kesimida avtomatlashtirilgan monitoring 
tizimi amalga oshirilmoqda. Bunday raqamli infratuzilma yashirin iqtisodiyotni baholashda ma’muriy signal 
ma’lumotlari (soliq deklaratsiyalari, KASKO-chek tizimi, bank operatsiyalari) bazasini shakllantirish imkonini 
beradi va an’anaviy MIMIC modeliga nisbatan metodologik ustunlikka ega bo‘lishi mumkin.

X U L O S A  V A  T A K L I F L A R
Tadqiqot natijalari asosida yashirin iqtisodiyotning rasmiy sektorga ta’sirini baholash bugungi kunda uchta 

asosiy muammo bilan to‘qnash kelayotgani aniqlandi:
– birinchidan, metodologik plyuralizm natijasida olingan baholarning bir-biridan keskin farq qilishi. Ya’ni bir 

xil mamlakat uchun turli usullar asosida olingan natijalar YAIMning 10 foizidan 50 foizigacha bo‘lgan oraliqda 
turlicha qiymatlarni ko‘rsatishi mumkin;

– ikkinchidan, raqamlashtirish va moliyaviy texnologiyalarning jadal rivojlanishi an’anaviy monetar hamda 
elektr energiyasi iste’moli usullarining ekonometrik asoslarini zaiflashtirib bormoqda;

– uchinchidan, institutsional o‘zgarishlar (raqamli monitoring tizimlari) yangi ma’lumotlar manbalarini 
yaratgan bo‘lsa-da, ularni ekonometrik modellarga integratsiya qilish bo‘yicha standartlashtirilgan protokollar 
hozircha mavjud emas.

Istiqbolli yo‘nalish sifatida gibrid baholash yondashuvi taklif etiladi. Ushbu yondashuvda MIMIC modeli 
ma’muriy mikroma’lumotlar (raqamli hisob-fakturalar, bank tranzaksiyalari, KASKO-chek tizimi ma’lumotlari) 
bilan to‘ldiriladi hamda mashinaviy o‘rganish texnologiyalari (random forest, gradient boosting) yordamida 
anomaliyalarni aniqlash imkonini beradi. Bunday yondashuv, ayniqsa, O‘zbekistonning raqamli monitoring 
platformalari rivojlanayotgan sharoitida istiqbolli hisoblanadi.

Shu munosabat bilan quyidagi tavsiyalar ilgari suriladi:
1.	 yashirin iqtisodiyotni baholash bo‘yicha milliy metodologik standartni ishlab chiqish; 
2.	 raqamli monitoring platformalaridan olingan ma’lumotlarni ekonometrik modellarga integratsiya qilish 

protokollarini yaratish; 
3.	 MIMIC modelini ma’muriy mikroma’lumotlar bilan birgalikda qo‘llashning huquqiy asoslarini 

shakllantirish; 
4.	 yashirin sektorni baholash bo‘yicha xalqaro hamkorlikni kengaytirish hamda OESRning “non-observed 

economy” standartlariga moslashish.

